
ბოლნისის მუნიციპალიტეტის მერიისთვის  საბიუჯეტო ინიციატივები 

წინამდებარე დოკუმენტი წარმოადგენს, ადამიანის უფლებების სწავლებისა და მონიტორინგის 

ცენტრის (EMC),  მიერ შემუშავებულ საბიუჯეტო ინიციატივებს, რომელიც ეყრდნობა ჩვენს სისტემურ 

მუშაობასა და ხანგრძლივ დაკვირვებებს ბოლნისის  მუნიციპალიტეტის ადმინისტრაციულ ცენტრსა და 

სოფლებში არსებული სოციალური და უფლებრივი მდგომარეობის შესახებ.  

ორგანიზაცია აქტიურად მუშაობს ადგილობრივი თემების საჭიროებებზე, კვლევის, იურიდიული 

დახმარების, ადვოკატირების, თემის გაძლიერების ინსტრუმენტებით და გააჩნიათ საინტერესო ცოდნა 

და გამოცდილება, რომლის გაზიარებაც, ჩვენი რწმენით, ადგილობრივი თვითმმართველობის 

ორგანოებს მისცემს შესაძლებლობას, კიდევ უფრო მეტად გაითვალისწინონ ადგილობრივი თემების 

რეალური საჭიროებები მუნიციპალიტეტის ბიუჯეტში და სოციალურად ადეკვატური და მგრძნობიარე 

პოლიტიკა გაატაროს. ცხადია, რომ წარმოდგენილი რეკომენდაციების ნაწილი კოვიდ-19-ის პანდემიის 

ფონზე შექმნილი სოციალური კრიზისის გამოწვევებს ეხმიანება და მათზეა ორიენტირებული. 

ცხადია, კარგად გვესმის ადგილობრივი თვითმმართველობის რესურსებისა და მანდატის 

შეზღუდულობის საკითხი, ასევე თავისუფალი შეხედულების მაღალი ზღვარი, რომელიც 

ადმინისტრაციულ ორგანოებს აქვთ და შეიძლება უკეთ იციან კონკრეტული საკითხების გადაჭრის 

გზები. ჩვენ მიერ წარმოდგენილი რეკომენდაციების მიზანი უფრო მეტად პრობლემების აქტუალიზებაა 

და მიგვაჩნია, რომ მისი გადაჭრის გზებს თვითმმართველობის ორგანოები შეიძლება სხვაგვარად და 

უფრო ეფექტიანადაც ხედავდნენ. ამის მიუხედავად, ვფიქრობთ, რომ ქალთა პოლიტიკური 

მონაწილეობის გაძლიერების, მდგრადი სოციალური პოლიტიკის წარმოებისა და ასევე 

მულტიკულტურული გარემოს შექმნის მიზნით საჭიროა სპეციალური პოლიტიკების და მექანიზმების 

შემუშავება, რომელიც ადგილობრივი თვითმმართველობის ორგანოების პრიორიტეტულ და 

სტრატეგიულ განხილვასა და მუშაობას საჭიროებს.  

ხელმომწერი ორგანიზაციები გამოვთქვამთ იმედს, რომ ბოლნისის მუნიციპალიტეტის მერია და 

საკრებულო მხედველობაში მიიღებენ წარმოდგენილ რეკომენდაციებს და ბიუჯეტის საჯარო 

განხილვის ფორმატში ამ საკითხებზე კიდევ უფრო დეტალური მსჯელობის  შესაძლებლობა გვექნება.  

მნიშვნელოვანია, ბოლნისის მუნიციპალიტეტის  2021 წელის ბიუჯეტით გათვალისწინებული იქნას  

შემდეგი მიმართულებების დაფინანსება: : 

 ბოლნისის მუნიციპალიტეტში მდგრადი სოციალური პოლიტიკის, თანასწორობის პოლიტიკისა 

და ადამიანის უფლებების დაცვის მხარდამჭერი სტრატეგიისა და სამოქმედო გეგმის 

შემუშავებისთვის შესაბამისი ბიუჯეტის გამოყოფა;  

 ჯანდაცვისა და სოციალური მომსახურების სამსახურისა და მათი სამუშაო ინსტრუმენტების 

გაძლიერება და სენსიტივიზაცია:   

 მუნიციპალიტეტმა უზრუნველყოს სოციალური სამსახურის თანამშრომლების 

სისტემური გადამზადების პროგრამების (მათ შორის, ბავშვთა უფლებების, შშმ პირთა 

უფლებების, საცხოვრისზე უფლების, ქალთა უფლებების საკითხებზე) შექმნა;  

 სოციალური სამსახურის მიერ ადგილობრივი თემების საჭიროებების კვლევის 

ჩატარება, კვლევისთვის ყოვლისმომცველი ინსტრუმენტისა და რუკის/ბაზის 

მომზადება; 

 სახელმწიფოს ჯანდაცვისა და სოციალური მხარდაჭერის პროგრამების შესახებ 

ადგილობრივების პროაქტიული ინფორმირების კამპანიების ჩატარება.  

 სასმელი და სარწყავი წყლით მოსახლეობის უზრუნველყოფისთვის სოფლებში შესაბამისი 

ინფრასტრუქტურის მოწყობა-რეაბილიტაცია: 



 სახელმწიფომ და მუნიციპალიტეტებმა უზრუნველყონ რეალისტური გეგმის შედგენა 

და სასმელი წყლის გარეშე დარჩენილი სოფლების წყლით ეტაპობრივი 

დაკმაყოფილება; 

 სასმელი და სარწყავი წყლის დეფიციტია შემდეგ სოფლებში - ტალავერი, ცურტავი, 

მამხუტი, დარბაზი. 

 ეკოლოგიაზე და გარემოს დაცვაზე ორიენტირებული პოლიტიკის შემუშავება: 

 მუნიციპალიტეტის მერიის მიერ დამატებითი ტექნიკის შეძენისთვის ბიუჯეტში 

თანხის გათვალისწინება; 

 სოფლებისთვის  ნარჩენებისთვის განკუთვნილი ურნების შეძენა (საკმარისი ურნებით 

მომარაგებას ითხოვენ სოფელ  მამხუტის, წიფორის და დარბაზის მაცხოვრებლები) 

 უმცირესობებზე ორიენტირებული საინფორმაციო პოლიტიკის შემუშავებისა და გატარებისთვის 

ბიუჯეტში შესაბამისი რესურსების გათვალისწინება:  

 თვითმმართველობამ უზრუნველყოს ოფიციალურ ვებ-გვერდსა და სხვა 

პლატფორმებზე ეთნიკური უმცირესობის ენაზე ინფორმაციის რეგულარული 

განთავსება; 

 უზრუნველყოფილი იქნას მნიშვნელოვანი პოლიტიკური, სამართლებრივი და 

სტრატეგიული დოკუმენტების თარგმნა და გავრცელება;  

 ადმინისტრაციული შენობის მისაღებში საინფორმაციო ცენტრის ამუშავება, რომელიც 

მოსახლეობას ყოველდღიურ კომუნიკაციაში მხარდაჭერას გაუწევს და ასევე 

პროაქტიულად მიაწვდის ინფორმაციას სახელმწიფო თუ სხვა სერვისებისა და 

პროგრამების შესახებ  (მაგალითად, ჯანდაცვის პროგრამები, სასოფლო-სამეურნეო 

პროექტები, სოციალური დაცვის სპეციალური პროგრამები და ა.შ.).   

 თვითმმართველობის სერვისებისა და სამუშაოების გენდერული და ეთნიკური პერსპექტივით 

გაზომვის ინსტრუმენტის შექმნა და ანგარიშგება: 

 თვითმმართველობის მიერ შესრულებული ძირითადი სამუშაოებისა და მიწოდებული 

სერვისების პროცესში ქალთა და ეთნიკური უმცირესობების მონაწილეობის 

გაზრდისთვის ეფექტური ღონისძიებების დაგეგმვა; 

 ქალთა და ეთნიკური უმცირესობების წარმომადგენლების კმაყოფილების შემოწმების 

სპეციალური გამოკითხვის სისტემის შექმნა და გამოკითხვის ჩატარება; 

 მუნიციპალიტეტის მიერ ქალთა რეალური საჭიროებების შესწავლა და კვლევისთვის 

ბიუჯეტში თანხის გათვალისწინება. 

 ქალთა პოლიტიკური  წარმომადგენლობის გაძლიერება ბოლნისის მუნიციპალიტეტში:  

 ქალთა დაბალი პოლიტიკური მონაწილეობის მიზეზების კვლევა; 

 ქალთა გაძლიერებისთვის პროგრამების შემუშავება და დაფინანსება;  

 ეთნიკური უმცირესობების იდენტობისა და თვითმყოფადობის დაცვა და ხელშეწყობა 

უმცირესობების კულტურის პოპულარიზების გზით და ამისთვის ბიუჯეტში შესაბამისი 

რესურსების გათვალისწინება: 

 მუნიციპალიტეტის ბიუჯეტში თანხის გამოყოფა ბოლნისის მულტიკულტურული 

გარემოს რეპრეზენტაციის მხარდასაჭერად; 

 რეგიონის ეთნიკური და რელიგიური მრავალფეროვნების შესახებ ინფორმაციის 

მომზადება და შესაბამის პლატფორმებზე გავრცელება; 

 ეთნიკური უმცირესობების კულტურის მდგრადი განვითარების მხარდამჭერი 

პროექტების დაფინანსება. 

საბიუჯეტო ინიციატივების გარდა, მნიშვნელოვანია, მუნიციპალიტეტის დღის წესრიგში დადგეს ისეთი 

მნიშვნელოვანია საკითხების მოგვარება, როგორიც არის: 



 სააფთიაქო ქსელისა და ჯანდაცვის რესურსების შექმნის მხარდაჭერა სოფლებში  

რეკომენდაცია: ბიუჯეტში გათვალისწინებული იქნას შესაბამისი რესურსები, რათა 

თვითმმართველობის ორგანოებმა შეძლონ სააფთიაქო ქსელებთან/კომპანიებთან ადვოკატირების 

პროცესის ორგანიზება ბოლნისის მუნიციპალიტეტის სოფლებში აფთიაქების ქსელის გახსნის მიზნით. 

მათ შორის, თვითმმართველობის მხარდაჭერა შეიძლება გულისხმობდეს შესაბამის სააფთიაქო 

კომპანიისთვის სივრცის უსასყიდლოდ დათმობას. 

 სოფლის მეურნეობის მხარდაჭერა  

რეკომენდაცია: წარმოდგენილი რეკომენდაცია გულისხმობს, ადგილობრივი თვითმმართველობის 

როლის გაძლიერებას სოფლის მეურნეობის მხარდაჭერის პროგრამების შესახებ მოსახლეობის 

ინფორმირებისა და კონსულტირების პროცესში.  ამ კუთხით მნიშვნელოვანი იქნება  რელევანტურ 

საერთაშორისო ორგანიზაციებთან და დონორებთან კომუნიკაციის გაძლიერება და მათი მხარდაჭერის 

მოპოვების გზების ძიება. ამასთან აუცილებელია მუნიციპალიტეტში ხელი შეეწყო სამაცივრე 

მეურნეობების შექმნას, რაც ადგილობრივი გლეხებისთვის პროდუქციის შენახვისა და სათანადო 

წესებით დაცვის მნიშვნელოვანი გარანტიაა.  

 ინტერ-ეთნიკური საბჭოს შექმნა 

რეკომენდაცია: აღნიშნული რეკომენდაცია გულისხმობს ადგილობრივი თვითმმართველობის 

ორგანოებთან ინტერ-ეთნიკური საბჭოს შექმნას, რომელიც ბოლნისის მუნიციპალიტეტში მცხოვრები  

სხვადასხვა ეთნიკურ და რელიგიურ ჯგუფების თემის ლიდერებს გააერთიანებდა და თანასწორი, 

სოლიდარული და მულტიკულტურული გარემოს შექმნას შეუწყობდა ხელს. ინტერ-ეთნიკური საბჭო 

მეტწილად საკონსულტაციო პლატფორმა იქმნება თვითმმართველობის ორგანოებისთვის. ამასთან 

მნიშვნელოვანია განისაზღვროს მათ წინაშე ანგარიშგების არაფორმალური მექანიზმებიც.    

 ბოლნისის მუნიციპალიტეტში არსებულ კულტურის ცენტრში ეთნიკურ 

უმცირესობათა  კულტურის მრჩეველთა საბჭოს შექმნა. 

 

 ქალთა პოლიტიკური  წარმომადგენლობის გაძლიერება ბოლნისის მუნიციპალიტეტში; 

 სოფლის კრებებზე ქალთა ორგანიზების და მონაწილეობის სპეციალური 

ფასილიტატორების ინსტიტუტის შექმნა; 

 ქალთა სოციალური მხარდაჭერისა და ჯანდაცვის პროგრამების შესახებ სისტემური 

კამპანიების ორგანიზება; 

იმედს ვიტოვებთ, რომ ჩვენ მიერ წარმოდგენილი საბიუჯეტო ინიციატივები და რეკომენდაციები 

გათვალისწინებული იქნება 2021 წლის ბიუჯეტში. დანართის სახით გიგზავნით თითოეული 

რეკომენდაციის თაობაზე უფრო დეტალურ აღწერას და საჭიროების დასაბუთებას.   

  



დანართი: 

ბოლნისის მუნიციპალიტეტში მდგრადი სოციალური პოლიტიკის, თანასწორობის პოლიტიკისა და 

ადამიანის უფლებების დაცვის მხარდამჭერი სტრატეგიისა და სამოქმედო გეგმის შემუშავება;  

დასაბუთება: არსებითია აღნიშნული პოლიტიკის დოკუმენტების შემუშავება სამოქალაქო 

ორგანიზაციებისა და ფართო საზოგადოებრივი ჯგუფების, ასევე ადამიანის უფლებებზე მომუშავე 

აქტორების (სახალხო დამცველი, მთავრობის ადამიანის უფლებათა სამდივნო) და ორგანიზაციების 

აქტიური მონაწილეობით მოხდეს. მუნიციპალიტეტის განვითარებისა და ადგილობრივ დონეზე 

დემოკრატიის წახალისებისთვის ფუნდამენტურად მნიშვნელოვანია ბოლნისის ადგილობრივი 

თვითმმართველობის ორგანოებს გააჩნდეთ სტრატეგიული პოლიტიკის დოკუმენტები, რომელიც 

ინკლუზიური, თანასწორი და მდგრადი საზოგადოების განვითარებას შეუწყობს ხელს. ამგვარი 

სტრატეგიისა და სამოქმედო გეგმის შემუშავება, მუნიციპალიტეტის ორგანოებს შეუქმნის 

განვითარების გრძელვადიან სახელმძღვანელო ჩარჩოს, რომელიც მას მიზნების, პოლიტიკის 

დინამიკის სწორი დასახვისა და გაზომვის შესაძლებლობას მისცემს.  იმ ფონზე როდესაც 

მთავრობისთვის ადამიანის უფლებებზე დაფუძნებული პოლიტიკა პრიორიტეტულია და ეს პროცესი 

ინსტიტუციურად არის ორგანიზებული ცენტრალური ხელისუფლების დონეზე, ადგილობრივი 

თვითმმართველობის დონეზეც ამ პროცესის შექმნა  და ინსტიტუციონალიზება ფუნდამენტურად 

მნიშვნელოვანია.        

 ჯანდაცვისა და სოციალური მომსახურების სამსახურისა და მათი სამუშაო ინსტრუმენტების 

გაძლიერება და სენსიტივიზაცია   

დასაბუთება: მნიშვნელოვანია სოციალურ სამსახურში მუდმივ რეჟიმში ხორციელდებოდეს 

თანამშრომლების გაძლიერება  ტრენინგებისა და სხვა დამხმარე სასწავლო კურსების მეშვეობით. 

ადგილობრივი ხელისუფლებას ოჯახების ეკონომიკური მდგომარეობის შესახებ სრულყოფილი 

ინფორმაცია არ აქვს. შესაბამისად, სოციალურ სამსახურში დასაქმებულმა სოც. მუშაკებმა უნდა შეძლონ 

მოსახლეობის სოციალურ-ეკონომიკური მოწყვლადობის გამოსაკვეთად ყოვლისმომცველი და 

სამართლიანი კრიტერიუმების შემუშავება და მათი გამოყენებით მოწყვლადი ოჯახებისა და მათი 

საჭიროებების ბაზის შექმნა. ამასთან მნიშვნელოვანია დამატებითი სამუშაოების ჩატარება 

სახელმწიფოს სოციალური პროგრამებისა და მათთვის მიმართვის პროცედურების შესახებ 

მოსახლეობის უკეთესი ინფორმირებისთვის. ამ კუთხით მნიშვნელოვანია რომ სოციალურ სამსახურში 

ასევე იყვნენ აზერბაიჯანულენოვანი და სომხურენოვანი თანამშრომლები, ასევე ერთ-ერთ 

თანამშრომელს უნდა შეეძლოს სურდო თარჯიმნის ფუნქციის შესრულება.  

მიმდინარე პანდემიურმა მდგომარეობამ, ნათლად დაგვანახა ხარვეზები, რომელიც არსებობს 

მუნიციპალიტეტის სოციალურ პოლიტიკაში. 2020 წლის 23 მარტს მუნიციპალიტეტში საკარანტინო 

რეჟიმის გამოცხადების შემდგომ მოვლენებზე დაკვირვებამ, დაგვანახა, რომ  მუნიციპალიტეტში 

შეიქმნა სოციალური და ჰუმანიტარული კრიზისი. მოსახლეობას ჰქონდა განცდა, რომ მერია 

არასათანადოდ რეაგირებდა მათ მოთხოვნებზე. ამასთან, მუნიციპალიტეტის მიერ არ 

განხორციელებულა კონკრეტული ჯგუფების საჭიროებების კვლევა და მათი მიზნობრივი დახმარება. 

მნიშვნელოვანია კონკრეტული მოწყვლადი ჯგუფების საჭიროებები დამოუკიდებლად იქნას 

შესწავლილი და განისაზღვროს მათი დახმარების ალტერნატიული გზები, რომელიც  უპასუხებს ამ 

ჯგუფების წინაშე არსებულ გამოწვევებს.  

 სააფთიაქო ქსელისა და ჯანდაცვის რესურსების შექმნის მხარდაჭერა სოფლებში  



დასაბუთება:  უკანასკნელ პერიოდში განვითარებულმა კრიზისულმა მოვლენებმა ნათლად დაგვანახა, 

რომ უმნიშვნელოვანესია, ადამიანებს ხელი მიუწვდებოდეთ თუნდაც პირველადი მოხმარების 

მედიკამენტებზე. ბოლნისის მუნიციპალიტეტის სოფლების ძირითად ნაწილში არ არის აფთიაქი, არ 

არსებობს ამბულატორია და სოფლის ექიმი, რომელიც რამდენიმე სოფელს ემსახურება, ვერ 

აკმაყოფილებს მოსახლეობის საჭიროებებს. ამასთან, საყოველთაო სიღარიბე და რესურსებზე წვდომის 

არქონა, პირდაპირ აისახება მოსახლეობის ჯანმრთელობის მდგომარეობაზე.  სოფლების დიდ ნაწილში 

არ მოძრაობს საზოგადოებრივი ან კერძო ტრანსპორტი, რაც გადაადგილების სერიოზულ პრობლემას 

უქმნის მოსახლეობას. ამ პირობებში მოსახლეობისთვის უდიდესი გამოწვევაა, სოფლის ექიმისა და 

აფთიაქზე წვდომის არარსებობა. სულ მცირე ექიმის მიმართვის ასაღებად, მოსახლეობას მეზობელ 

სოფლებში ან ქალაქ ბოლნისში ან მარნეულში ტაქსით წასვლა უწევს, რაც მათთვის მძიმე ფინანსური 

ტვირთია. ამის გამო მოსახლეობის დიდი ნაწილი ექიმთან ვიზიტს ვერ ახერხებს. აღნიშნულ 

პრობლემაზე განსაკუთრებით გაამახვილეს ყურადღება, სოფელ სამტრედოს, სავანეთის, ნახიდურის,  

დარბაზის, ცურტავის, დისველის მაცხოვრებლებმა.1 ჯანმრთელობის  დაცვაზე ხელმისაწვდომობის 

უფლება, როგორც საქართველოს კონსტიტუციით, ასევე არაერთი ეროვნული თუ საერთაშორისო 

საკანონმდებლო აქტითაა გარანტირებული. საქართველოს თითოეული მოქალაქის უფლებაა, მიიღოს 

ხარისხიანი და ხელმისაწვდომი სამედიცინო მომსახურება. ხელმისაწვდომობაზე საუბრობს 

„ჯანმრთელობის დაცვის შესახებ“ საქართველოს კანონი. სახელმწიფოში  დაცული უნდა იყოს 

თითოეული მოქალაქის ჯანმრთელობა და მოქალაქეებს უნდა ჰქონდეთ ჯანმრთელობის 

მდგომარეობის გაუმჯობესების შესაძლებლობა. საქართველოს სახალხო დამცველის აპარატი, 

ყოველწლიურ ანგარიშებში, მუდმივად უთითებს „სოფლის ექიმის“ პროგრამის გაფართოების 

მნიშვნელობაზე და  პირველადი ჯანდაცვის მომსახურებაზე მოსახლეობის გეოგრაფიული არეალისა 

და ფინანსური ხელმისაწვდომობის გაზრდაზე; ასევე, მოსახლეობის სამედიცინო მომსახურებაზე 

ხელმისაწვდომობის უზრუნველყოფის პრიორიტეტულობაზე.2 

 სოფლის მეურნეობის მხარდაჭერა  

დასაბუთება:  მიუხედავად იმისა, რომ ამ ეტაპზე მუნიციპალიტეტის პირდაპირი ვალდებულება არ 

არის განახორციელოს სოფლის მეურნეობის დახმარებისა და განვითარების პროგრამები,  

ადგილობრივი თვითმმართველობის კოდექსის მე-16 (4) მუხლი, თვითმმართველ ერთეულს ანიჭებს 

უფლებამოსილებას განახორციელოს იმგვარი ღონისძიებები, რაც ხელს შეუწყობს სოფლის მეურნეობის 

მხარდაჭერას. რაც ერთი მხრივ, იქნება მნიშვნელოვანი მაგალითი რესურსების ხელისუფლების 

სხვადასხვა შტოებს შორის გადანაწილებისა და მეორე მხრივ, მუნიციპალიტეტის სპეციფიკიდან 

გამომდინარე, მნიშვნელოვანი რესურსი იქნება მოსახლეობის დასახმარებლად. ეთნიკური 

უმცირესობებით დასახლებულ სოფლებში, განსაკუთრებით პრობლემურია ინფორმაციაზე წვდომა. 

მაგალითად, სოფელ სავანეთის, დარბაზის, მამხუტის, ქვემო ბოლნისის, წიფორის და ნახიდურის 

მოსახლეობამ ჩვენთან საუბრის დროს გაამახვილა ყურადღება იმაზე, რომ მცირე და საშუალო 

ფერმერებს არ აქვთ არანაირი შესაძლებლობა მიიღონ ინფორმაცია დაფინანსების პროგრამების შესახებ, 

რაც ხელს შეუწყობს მათ წარმოების განვითარებაში. ყველაზე ხშირად ისინი მიკრო საფინანსო ბანკების 

სესხებზე არიან დამოკიდებულები, რომლებიც მათ ძალიან მაღალ პროცენტში აძლევენ სესხს და 

ფაქტობრივად, მათ შრომას ფასი ეკარგება.  შესაბამისად, მნიშვნელოვანია, მუნიციპალიტეტმა შექმნას 

რესურსი (თარგმნილი აზერბაიჯანულ და სომხურ ენებზე), სასოფლო-სამეურნეო კულტურების 

                                                             
1 EMC მარნეულსა და ბოლნისში შექმნილ სოციალური კრიზისს ეხმიანება; 22.04.2020 წ; ხელმისაწვდომია:  

https://emc.org.ge/ka/products/emc-marneulsa-da-bolnisshi-shekmnil-sotsialuri-kriziss-ekhmianeba 
2 საქართველოს სახალხო დამცველის ანგარიში საქართველოში ადამიანის უფლებათა და თავისუფლებათა დაცვის 

მდგომარეობის შესახებ; საქართველოს სახალხო დამცველი; 2018 წ. ხელმისაწვდომია:  

http://www.ombudsman.ge/res/docs/2019033019563052300.pdf 

http://www.ombudsman.ge/res/docs/2019033019563052300.pdf


წარმოების ტექნოლოგიების შესახებ ინფორმაციაზე,  მოახდინოს საქართველოს მთავრობის და 

საერთაშორისო ორგანიზაციების მიერ დაგეგმილი სოფლის მეურნეობის განვითარების პროექტების, 

ასევე საინვესტიციო პროექტების განხორციელების ხელშეწყობა.  

სასურსათო პროდუქტების გადამამუშავებელი, შესანახი ინფრასტრუქტურის, სასოფლო-სამეურნეო 

მანქანა-დანადგარების, მომსახურების ცენტრების და სასოფლო-სამეურნეო დანიშნულების მიწების 

შესახებ ინფორმაციის კონსოლიდაცია და დაინტერესებული პირებისთვის მიწოდება, ერთ-ერთი 

მნიშვნელოვანი ნაბიჯი იქნება სამაცივრე მეურნეობის განვითარებისთვის.  

სასმელი და სარწყავი წყლის ინფრასტრუქტურის შექმნა 

დასაბუთება: მოსახლეობის უმეტესობა აღნიშნავდა სარწყავი წყლის პრობლემა. მეტწილად, სოფლებში 

სარწყავი წყალი ვაჭრობისა და ძალაუფლების სპეკულირების საკითხი ხდება. ვინაიდან რეგიონში 

მიწათმოქმედი ხალხი ცხოვრობს მათთვის უმნიშვნელოვანესია, რომ სარწყავი წყალი მოსავლის 

მოყვანის პერიოდში მუდმივად მიედინებოდეს, რაც ძირითად შემთხვევაში არ ხდება. მელიორაციის 

საკითხი ეკოლოგიური კუთხითაც აფიქრებს მოსახლეობას, ვინაიდან თვალნათლივ ჩანს წყლის 

არაბუნებრივი ფერი, რომლითაც მოსახლეობას უწევს სახნავ-სათესი მიწების მორწყვა, აღნიშნულზე 

განსაკუთრებით გაამახვილეს ყურადღება სოფელ სავანეთის მაცხოვრებლებმა. 

სასმელი წყლის საკითხიც რეალური გამოწვევაა სოფლების უმეტესობაში, განსაკუთრებით 

მაღალმთიანი სოფლებში. ზოგ სოფელში სასმელი წყალი კვირაში ერთხელ ან ორჯერ მოდის რამდენიმე 

საათით, ზოგ სოფელში კი მოსახლეობას რამდენიმე კილომეტრის ფეხით გავლა უწევს სასმელი წყლის 

საერთო ჭიდან მოსატანად. ეს შრომა კი მეტწილად ქალების ტვირთია. უწყლოდ დარჩენილია სოფელი 

ცურტავი, ტალავერი, დარბაზი, სოფელ მამხუტსა და სავანეთს კი წყალი გრაფიკით, კვირაში 2 დღე  

მიეწოდებათ. 

საზოგადოების განვითარება სრულად თუ არა მნიშვნელოვნადაა დამოკიდებული წყლის რესურსების 

რაოდენობასა და ხარისხზე. უსაფრთხო სასმელ წყალზე შეუზღუდავი ხელმისაწვდომობის უფლება,  

პირდაპირ კავშირშია ადამიანის ჯანმრთელობის მდგომარეობასა და კეთილდღეობასთან. წყალზე, 

სანიტარიასა და ჰიგიენაზე ადამიანის უფლების უგულებელყოფით ირღვევა თითოეული ადამიანის 

ისეთი ფუნდამენტური უფლებები, როგორიცაა სიცოცხლის, ჯანმრთელობის, განათლების, პირადი 

ცხოვრების, ღირსების, სოციალური და ეკონომიკური უფლებები. ადამიანის უფლებათა 

საერთაშორისო სამართლით თითოეული სახელმწიფო, ვალდებულია უზრუნველყოს წყალზე, 

სანიტარიასა და ჰიგიენაზე ადამიანის უფლების აღიარება, დაცვა და განხორციელება.  წყალზე, 

სანიტარიასა და ჰიგიენაზე ადამიანის უფლების დაცვის მთავარი ვალდებულება, ვრცელდება როგორც 

ცენტრალურ ასევე ადგილობრივ ხელისუფლებაზეც. საქართველოს ევროკავშირთან ასოცირების 

ხელშეკრულების მნიშვნელოვან საკითხს წარმოადგენს  გარემოს დაცვა და ადამიანის სასიცოცხლოდ 

მნიშვნელოვანი უფლებების დაცვისთვის ადეკვატური პირობების უზრუნველყოფა. ასოცირების 

შეთანხმების მიზნებიდან გამომდინარე, საქართველოს ასევე იღებს ვალდებულებას წყლის მდგრადი 

მართვისა და სანიტარიული ნორმების დაცვის საყოველთაო უზრუნველსაყოფად. 

 უმცირესობებზე ორიენტირებული საინფორმაციო პოლიტიკის შემუშავება და გატარება; 

დასაბუთება: იმ პირობებში, როდესაც აზერბაიჯანული თემი წარმოადგენს ბოლნისის მოსახლეობის 

დაახლოებით 65 %-ს, მუნიციპალიტეტში ასევე არის წარმოდგენილი სომეხი თემა და სახელმწიფო ენის 

ცოდნა კვლავ მნიშვნელოვან გამოწვევად რჩევა აღნიშნული თემებისთვის,  რაც არაერთი კვლევითაც 



დასტურდება,3 სახელმწიფო ვალდებულია, მიიღოს დამატებითი პოზიტიური ზომები 

ადმინისტრაციულ წარმოებაში  ენის ბარიერის დაძლევისა და სახელმწიფო ინსტიტუტებისგან 

ადგილობრივების გაუცხოების, დაბალი პოლიტიკური და სამოქალაქო მონაწილეობის 

აღმოსაფხვრელად. 

ბოლნისის აზერბაიჯანული თემით დასახლებული სოფლების (მაგ: მამხუტი, სავანეთი, ტალავერი, 

ცურტავი, ქვემო ბოლნისი, დარბაზი, ნახიდური, წიფორი) მოსახლეობა თვითმმართველობის 

ორგანოებთან ურთიერთობაში არაერთ პრობლემას აწყდება. უპირველესი ენობრივი ბარიერია. 

მოსახლეობის განმარტებით უკიდურეს შემთხვევაში ვიზიტს, ისინი იმ ადამიანთან ერთად გეგმავენ, 

ვინც ქართულად ან რუსულად მეტყველებს. ძირითად შემთხვევაში მოსახლეობამ მაინც არ იცის 

რომელ ადმინისტრაციულ ორგანოს უნდა მიმართონ კონკრეტული პრობლემის გადაჭრის მიზნით. 

წერილობითი განცხადების შეტანისგან მოსახლეობის დიდი ნაწილი თავს იკავებს ვინაიდან ეს 

მათთვის არარაციონალურ ხარჯთანაა დაკავშირებული - უწევთ განცხადების თარგმნა სახელმწიფო 

ენაზე და ნოტარიულად დამოწმება. პრობლემურია მოსახლეობისთვის ინფორმაციის მიწოდება 

მათთვის გასაგებ ენაზე, მუნიციპალიტეტი  მნიშვნელოვან სამართლებრივ დოკუმენტებს არ თარგმნის 

აზერბაიჯანულ ენაზე, იმ მოტივით რომ საქართველოში სახელმწიფო ენა ქართულია.4 

საქართველოს როგორც საერთაშორისო დონეზე, ისე ეროვნული კანონმდებლობით აღარებული 

ვალდებულები მოუწოდებს მაქსიმალურად უზრუნველყოს უმცირესობის ენის გამოყენება და 

თარგმანის რესურსების შექმნა ადმინისტრაციულ ორგანოსა და ეთნიკური უმცირესობის 

წარმომადგენელ პირს შორის ურთიერთობებში. „ეროვნულ უმცირესობათა დაცვის შესახებ“ ევროპული 

კონვენციის მე-10 მუხლის მე-2 პუნქტის თანახმად, იმ ადმინისტრაციულ ერთეულში, სადაც ეთნიკური 

უმცირესობის წარმომადგენლები ცხოვრობენ ტრადიციულად ან დიდი რაოდენობით, სახელმწიფო 

ორგანოებმა უნდა მაქსიმალურად უზრუნველყონ უმცირესობის ენის გამოყენება ადმინისტრაციულ 

ორგანოსა და ეთნიკური უმცირესობის წარმომადგენელ პირს შორის. გარდა ამისა, სახელმწიფო 

ორგანოებთან ურთიერთობისას, ეთნიკური უმცირესობების წარმომადგენლების ლინგვისტურ 

უფლებებს არეგულირებს საქართველოს ორგანული კანონი „სახელმწიფო ენის შესახებ“, რომლის 

თანახმადაც, იმ მუნიციპალიტეტში, სადაც ეთნიკური უმცირესობის წარმომადგენლები კომპაქტურად 

ცხოვრობენ, სახელმწიფო უზრუნველყოფს ეთნიკური უმცირესობისთვის მიკუთვნებული პირის 

სახელმწიფო და ადგილობრივი თვითმმართველობის ორგანოებთან, ეთნიკური უმცირესობის ენაზე 

თარჯიმნის დახმარებით ურთიერთობას (მუხლი 9.3). ასევე ამავე კანონის მე-11 და მე-12 მუხლები 

ავალდებულებს სახელმწიფოს ეთნიკური უმცირესობის ენაზე წარდგენილი განცხადების, საჩივრის და 

მასზე გაცემული პასუხის, სახელმწიფო და ადგილობრივი თვითმმართველობის ორგანოს მიერ 

მიღებული ნორმატიული აქტის უმცირესობის ენაზე თარგმნას. 

 

 ინტერ-ეთნიკური საბჭოს შექმნა 

დასაბუთება: საკონსულტაციო მექანიზმებს არსებითი მნიშვნელობა აქვს პოლიტიკურ დღის წესრიგში 

ეთნიკური უმცირესობების საჭიროებების, უფლებების და ინტერესების დასაყენებლად და 

                                                             
3 სოციალური კვლევისა და ანალიზის ინტიტუტის 2012 წლის კვლევის შესაბამისად, ქვემო ქართლში მცხოვრები 

6 წელზე ზევით ასაკის ეროვნული უმცირესობების 71.5 % ვერ ლაპარაკობს სახელმწიფო ენაზე. ეს მაჩვენებელი 

განსაკუთრებით მაღალია ეთნიკურ აზერბაიჯანელებში - 78, 3 %, ხოლო სომეხ მოსახლეობაში - 36.6 %. 
4 ბოლნისის მუნიციპალიტეტში არსებული პრობლემების და გამოწვევების შეფასების ზოგადი დოკუმენტი; EMC; 

2019 წ. ხელმისაწვდომია: https://emc.org.ge/ka/products/bolnisis-munitsipalitetshi-arsebuli-problemebis-da-

gamotsvevebis-shefasebis-zogadi-dokumenti 



გადაწყვეტილებების მიღების პროცესზე მათი გავლენის გასაზრდელად. ამავე დროს, საკონსულტაციო 

მექანიზმები დელიბერაციისა და ინტერეთნიკური დიალოგის, მშვიდობისა და სოლიდარობის 

ხელშემწყობი სივრცეებია და მას მნიშვნელოვანი სოციალური დატვირთვაც გააჩნია. ადგილობრივი 

თვითმმართველობის კოდექსით გათვალისწინებული მოქალაქეთა მონაწილეობის მექანიზმები 

მიზნად ისახავს ყველა მოქალაქის, მათ შორის, ეთნიკური უმცირესობების საჭიროებების და 

წუხილების მუნიციპალიტეტში გადაწყვეტილების მიმღებ პირებამდე მიტანას.5 თუმცა, უნდა ითქვას, 

რომ აღნიშნული მექანიზმები ადგილობრივ დონეზე სუსტად მუშაობს და რეალური მონაწილეობის და 

დემოკრატიის პლატფორმებად არ არის ქცეული. ეთნიკური უმცირესობებით კომპაქტურად 

დასახლებულ რეგიონებში ამას ემატება სისტემური გამოწვევები (ენის პოლიტიკა, ენის ცოდნა, 

დემოკრატიული პრაქტიკების სუსტი გამოცდილება, სუსტი რეპრეზენტაცია, გაუცხოების და 

უნდობლობის მაღალი დონე, სოციალური ფრუსტრაცია და ა.შ.), რომლებიც ამგვარი მექანიზმების 

ეფექტიან და რეალურ მუშაობას კიდევ უფრო ართულებს. თუმცა იმ კრიტიკის მიუხედავად, რაც ამ 

მექანიზმების მუშაობას შეიძლება მიემართებოდეს, იმ რეგიონებში, სადაც ეთნიკური უმცირესობები 

კომპაქტურად ცხოვრობენ, უმცირესობებისთვის ცალკე საკონსულტაციო მექანიზმები არ არსებობს, 

რომელიც ადგილზე მათ საჭიროებებსა და უფლებებზე ორიენტირებული პოლიტიკის გატარებისა და 

ინტერეთნიკური დიალოგის პლატფორმა გახდებოდა. 

 თვითმმართველობის სერვისებისა და სამუშაოების გენდერული და ეთნიკური პერსპექტივით 

გაზომვის ინსტრუმენტის შექმნა და ანგარიშგება  

დასაბუთება: იმისთვის რომ ადგილობრივი თვითმმართველობის მიერ განხორციელებული ძირითადი 

სამუშაოები (საჯარო ინფორმაციის გაცემის პროცესი, პოლიტიკური მონაწილეობის პრაქტიკები) და 

ასევე სერვისები და გაცემული ბენეფიტები სამართლიანად განაწილდეს, მნიშვნელოვანია 

ადმინისტრაციულმა ორგანოებმა მათ მიერ შესრულებული სამუშაოების გაზომვის/ანგარიშგების 

პროცესებში საგანგებო პერსპექტივით დაინახოს ქალთა, ასევე ეთნიკური უმცირესობების 

მონაწილეობისა და ამ ჯგუფების მიერ მიღებული სარგებლის მაჩვენებელი. ეს საჭიროებს 

რაოდენობრივი შედეგების დახარისხების დროს ცალკე კლასიფიკატორის შექმნას ქალთა და ეთნიკური 

უმცირესობების მონაწილეობისა და გავლენის შესახებ (მაგალითად, შეხვედრების ტაბელში, 

ჩანაწერებში, გაცემული სერვისების შემაჯამებელ ანგარიშებში) და მათი კმაყოფილების შემოწმების 

სპეციალური გამოკითხვის სისტემის შექმნას. ამგვარი ინსტრუმენტის შემუშავება ხელს შეუწყობს 

უფრო ინკლუზიური და თანასწორი პოლიტიკის წარმოებასა და სოციალური გარემოს შექმნას 

მუნიციპალიტეტში.    

 ქალთა პოლიტიკური  წარმომადგენლობის გაძლიერება ბოლნისის მუნიციპალიტეტში.  

დასაბუთება: ბოლნისის მუნიციპალიტეტის ოფიციალურ ვებ-გვერდზე არსებული ინფორმაციის 

ანალიზი აჩვენებს, რომ ბოლნისის მუნიციპალიტეტის საკრებულოში ეთნიკურად აზერბაიჯანელი 

ქალები არ არიან წარმოდგენილნი. მერიის არცერთი სამსახურის თუ განყოფილების უფროსი არ არის 

ეთნიკურად აზერბაიჯანელი ქალი. ასევე, მუნიციპალიტეტის მხოლოდ ერთ ადმინისტრაციულ 

ერთეულში მერის წარმომადგენელია ეთნიკურად აზერბაიჯანელი ქალი.6  ამასთან, მუნიციპალიტეტში 

განსაკუთრებით პრობლემურია ეთნიკური უმცირესობების თემში ქალთა პოლიტიკური 

                                                             
5 ეთნიკური უმცირესობების საკონსულტაციო მექანიზმები - რეალობა საქართველოში და საერთაშორისო 

გამოცდილება, ადამიანის უფლებების სწავლებისა და მონიტორინგის ცენტრი (EMC), თბილისი, 2020. 

ხელმისაწვდომია: https://emc.org.ge/ka/products/etnikuri-umtsiresobebis-sakonsultatsio-mekanizmebi-realoba-

sakartveloshi-da-saertashoriso-gamotsdileba 
6 ბოლნისის მუნიციპალიტეტის მერია, ბოლნისის მუნიციპალიტეტის მერიის გენდერული თანასწორობის 

ღონისძიებათა  2019-2020 წწ სტრატეგია და სამოქმედო გეგმა. 



მონაწილეობის საკითხი. ხშირ შემთხვევაში სოფლის კრებებს, მუნიციპალიტეტის წარმომადგენლებთან 

შეხვედრებს, ქალების საერთოდ არ ესწრებიან, შესაბამისად, მათი წუხილები და პრობლემები 

გაუზიარებელი რჩება. ამ ფონზე კი მნიშვნელოვანია, მუნიციპალიტეტმა შეისწავლოს, ერთი მხრივ, 

ქალთა რეალური საჭიროებები და წუხილები და ისინი საკუთარ პოლიტიკაში ასახოს, მეორე მხრივ, კი 

იკვლიოს ქალთა დაბალი პოლიტიკური მონაწილეობის მიზეზები და მას სპეციალური ზომებით 

უპასუხოს. ამგვარი ზომები მათ შორის შეიძლება იყოს, სოფლის კრებებზე ქალთა ორგანიზების და 

მონაწილეობის სპეციალური, სათანადო ცოდნითა და მგრძნობელობით აღჭურვილი 

ფასილიტატორების ინსტიტუტის გაჩენა, თვითმმართველობის სამსახურებში ეთნიკური 

უმცირესობების თემებიდან ქალების დასაქმების წახალისება, სახელმწიფოს და მუნიციპალიტეტის 

სოციალური და ჯანდაცვის სერვისების შესახებ ადგილობრივი ქალების პროაქტიული ინფორმირება 

კამპანიების გზით.     

გაეროს დამფუძნებელი დოკუმენტი, გაეროს ქარტია, მოიცავს საჯარო და პოლიტიკურ ცხოვრებაზე 

ქალთა ხელმისაწვდომობის საფუძვლებს: თანასწორობის უფლებისა და დისკრიმინაციის აკრძალვის 

პრინციპს. ადამიანის უფლებათა საყოველთაო დეკლარაცია ასევე იცავს ნებისმიერ ადამიანს ყველა 

სახის დისკრიმინაციისაგან, მათ შორის სქესის ნიშნითაც. საერთაშორისო კონვენცია ეკონომიკური, 

სოციალური და პოლიტიკური უფლებებისთვის და საერთაშორისო კონვენცია ეკონომიკური, 

სოციალური და კულტურული უფლებებისთვის, ორივე ეს დოკუმენტი ადამიანის უფლებათა 

საყოველთაო დეკლარაციიდან გამომდინარეობს და აყალიბებს კიდევ უფრო მეტად სპეციფიკურ 

შეთანხმებას თანასწორობის უფლებაზე ქალსა და კაცს შორის, საჯარო და პოლიტიკურ ცხოვრებაში.  

 ეთნიკური უმცირესობების იდენტობისა და თვითმყოფადობის დაცვა და ხელშეწყობა, 

უმცირესობების კულტურის პოპულარიზების გზით 

 

დასაბუთება: მნიშვნელოვანია, მუნიციპალიტეტმა  გადადგას  ქმედითი ნაბიჯები იმისთვის, რომ 

რეგიონში მცხოვრები ეთნიკური უმცირესობების კულტურა გააცნოს საზოგადოებას და ხელი შეუწყოს 

ამ კულტურის პოპულარიზებას. ამ მიმართულებებით ეთნიკური უმცირესობების დაცვა 

მნიშვნელოვანია იმ ღირებულებებისა და კულტურის შენარჩუნებისა და განვითარებისთვის, 

რომელსაც ამ ჯგუფის წარმომადგენლები იზიარებენ. ამ კუთხით სასურველია ბოლნისის 

მუნიციპალიტეტში არსებულ კულტურის სახლში შეიქმნას ეთნიკურ უმცირესობათა მრჩეველთა 

საბჭო, იმისთვის რომ  ხელი შეეწყოს ეთნიკური უმცირესობების კულტურის სწორად წარმოჩინებასა 

და დანახვას. EMC-ის კვლევის მიხედვით, ბოლნისის კულტურის ცენტრის მუშაობაში ეთნიკური 

უმცირესობების კულტურა და მისი განვითარების მხარდაჭერა საკმარისად წარმოდგენილი არ არის. ეს 

ცენტრის მუშაობაში ეთნიკური უმცირესობების თემებიდან შესაბამისი ექსპერტებისა და აქტივისტების 

მონაწილეობის კომპონენტის გაძლიერების აუცილებლობაზე მეტყველებს. საჭიროა ეთნიკური 

უმცირესობების თემებიდან საზოგადო და კულტურის მოღვაწეები, ასევე ადგილობრივი აქტივისტები 

ჩართულობით იყოს დაგეგმილი კულტურული ღონისძიებები, რაც თითოეული კულტურის უკეთ 

რეპრეზენტირების საშუალებას მისცემს მუნიციპალიტეტს. ამასთან, ბოლნისისთვის დამახასიათებელ 

არამატერიალურ კულტურულ ძეგლს წარმოადგენს წარმოადგენს აშუღური პოეზია და  მისი 

შესრულების ტექნიკა, რომელსაც გააჩნია უძველესი ტრადიცია. შესაბამისად მნიშვნელოვანია ამ 

ტრადიციის დაცვა და პოპულარიზირება. აღნიშნული შესაძლოა გამოიხატოს ფოლკლორული 



ფესტივალის ორგანიზებით, სასწავლო ჯგუფების გახსნით, იმ პედაგოგების მატერიალური 

ხელშეწყობით  რომლებიც ჯერ კიდევ აგრძელებენ ამ ტრადიციას7; 

 ეკოლოგიური და გარემოს დაცვაზე ორიენტირებული პოლიტიკის შემუშავება 

დასაბუთება:  თითოეული მუნიციპალიტეტი იღებს მის ტერიტორიაზე წარმოქმნილი მუნიციპალური 

ნარჩენების მართვის 5-წლიან გეგმას. მუნიციპალური ნარჩენების მართვის გეგმა შესაძლებელია 

მოსაზღვრე მუნიციპალიტეტებმა ერთობლივად შეიმუშაონ. ამასთან, მუნიციპალიტეტმა უნდა 

უზრუნველყოს,  მუნიციპალური ნარჩენების შეგროვება და ამ სისტემის დანერგვა და გამართული 

ფუნქციონირება.8  აღსანიშნავია, რომ სოფლების უმეტესობა არ არის აღჭურვილი სათანადო 

რაოდენობის ნაგვის ურნებით, რაც  სოფლის შემოგარენში ქმნის დაბინძურების კერებს. იგივე ითქმის 

მდინარის და ტყის ნაპირებზე.  მიუხედავად იმისა რომ ნელ-ნელა ნარჩენების საკითხი აქტუალური 

ხდება და სულ უფრო და უფრო იმატებს სოფლების რიცხვი, სადაც სანაგვე ურნები თავსდება, 

რეალურად მუნიციპალიტეტის მიერ არ ხდება უკვე დაგროვილი ნარჩენების გატანისა და 

განადგურების ორგანიზება, რაც უარყოფითად აისახება სოფლების ეკოლოგიურ მდგომარეობაზე. 

განსაკუთრებით პრობლემურად ნარჩენების საკითხი გამოყვეს, სოფელ დარბაზის, მამხუტის, 

სავანეთის, ცურტავის მაცხოვრებლებმა.   

                                                             
7ბოლნისის მუნიციპალიტეტში არსებული პრობლემების და გამოწვევების შეფასების ზოგადი დოკუმენტი; EMC; 

2019 წ. ხელმისაწვდომია:  https://emc.org.ge/ka/products/bolnisis-munitsipalitetshi-arsebuli-problemebis-da-

gamotsvevebis-shefasebis-zogadi-dokumenti 
8 საქართველოს კანონი, ნარჩენების მართვის კოდექსი, თავი IV; ხელმისაწვდომია: 

https://www.matsne.gov.ge/document/view/2676416?publication=11 


